
			« Viure sens amor es refusar la mòrt, es a dire cutar los uèlhs en fàcia de l’evidéncia... Es lo suicidi per escapar a la mòrt. La fòrça de l’òme conscient es aquela coneissença. Eròs e Thanatòs, intimament ligats, son la pròva de nòstra existéncia: Futuo ergo sum. Foti donc existissi. Quantes sèm a aver comprés aquò ? La vida es pas que l’image inacabat de la mòrt e l’amor n’es lo rebat. Fotem donc, que l’ora se sarra !»


			Robèrt Martin in « Hic nox nomen mutat».


			« Cluquèt pas que qualques segondas, res mai ! Lo temps de sentir dins la pauma de sa man la pina gonfla que li evoquèt la barra franca d’un velièr, la mar asurada, l’Itàlia».


			Françoise Simpère, in « D’unes desirs e d’òmes ».


			« Arrucat a el, Almazan sentiguèt un alen caud, un còs mièg nud. Lo polsiu palsemant de la femna fasiá bolegar sas popas fèrmas, tressautar son ventre e sas cambas».


			Maurici Magre, in « La luxure de Grenade».


					« La bèla, leugièra, pecaire !


					Al pastre non resistèt gaire


					E tot riguent, lo daissèt faire «.


			Josèp Chauvet (1794-1875), 


			in « Flors d’amor » I.E.O. Messatges


		


	

		

			— Ernèst, te vau far un present.


			Lentament ela quitèt sos debasses, abaissèt sas braietas de dentèlas fachas de sa quita man, s’alonguèt sul lièch, reversinèt sa rauba fins a l’emboniga e ajustèt :


			— Vèni, Ernèst, aquí lo present que t’ofrissi, vèni.


			Joan Guèrs in “ Las catas negras “ (Atots N° 147)


			La Lombarda


			Auèi es un jorn que per ieu va comptar. Soi mandatat pel President Director General a signar lo contracte al nom de l’entrepresa. Me telefonèt aièr per me felicitar d’aver desrabat « lo contracte del sègle ». Es benlèu pas lo contracte del sègle, coma diguèt per me conflar o se trufar un pauc de ieu, mas es la pus bèla adjudicacion publica que l’entrepresa aja jamai signat amb una collectivitat territoriala. Se pòt dire que professionalament ai aquí agafat un polit trofèu. 


			Lo grand patron seriá plan vengut el-meteis per cranejar devant la premsa, mas fa dos jorns que i a una grèva totala dins los carreges aerians. Totes los avions son clavelats al sòl. Vos disi pas çò que prenguèron los sindicats e subretot los sindicalistas. Marronava un bocinèl, que, constrenh e forçat, foguèt obligat de me passar la man. Pasmens, d’un biais general, se sentissiá qu’èra content de mon trabalh. Alara que me complimentava, al son de sa votz se percebiá que falsejava pas. El, logicament, pensa pas qu’a la progression de la chifra annadièra d’afars. 


			D’aprèp mos calculs, pas qu’amb aquesta signatura, anam far una pujada de cinc del cent dins lo volume de produccion. Es pas per me vantar, mas es colossal. Imaginatz qu’es pas cada matin que desencrancam un contracte de tres milions d’euròs. D’ont mai amb una comuna mejana coma la de Sant Perdols. L’avantatge de trabalhar amb las collectivitats territorialas es que sèm solides d’èsser pagats en temps e ora. Mon patron ni per èsser pel liberalisme e pas que pel liberalisme, quand se tracha de tirar de dardenas al « collectivisme », coma ditz, i escupís pas dessús. Al contrari, avèm per consigna d’agafar lo mai possible de contractes a cò del public. Fin finala, lo patron es plen de contradiccions. Es subretot pragmatic e oportunista. Aquò lo far semblable al comun dels mortals e li balha una mica d’umanitat.


			Aquel contracte es pas tombat del cèl, aquò’s la frucha de mon trabalh caparrut desempuèi mai de tres ans. La concurréncia, aquò se compren, èra tanben sus l’afar. E cossí ! Vos pòdi dire qu’an las dents agusadas los concurrents. An fach tot çò qu’an pogut per m’enlevar lo marrogal de las mans. Quand se son mainats qu’aviái una longor d’avança, an pas esitat una segonda per me metre de bastons dins las ròdas. Faguèron çò de legal coma pairinejar lo club de rugbí mai prestigiós de la vila qu’es, coma per asard, lo club del… conse. Davant la premsa signèron publicament qualques chècs a las associacions caritativas de la ciutat. Mas aquò rai, qu’es de bona guèrra. 


			Per contra, e sens voler balhar de leiçon a degun, faguèron tanben tot çò que la morala repròva e que la lei es sensada reprimar. Sens èsser lenga de pelha, me pòdi pas empachar de dire çò que sabi e calar çò que sabi pas. Coneguda causa es qu’a partir de lors agéncias localas faguèron qualques donacions, en moneda plan solide, a la seccion locala del partit politic del� conse. Onchèron la man a aqueste e a sos adjunts mai implicats dins lo dorsièr. E vos disi pas cossí faguèron la virada dels restaurants mai selèctes de la vila aprèp cada sesilha de trabalh mai o mens formala. Aquò se sap, se clinar sus un dorsièr dobrís l’apetís !


			Tot aquò es del passat. Es pas per me cobrir de flors, mas sus aqueste còp soi estat lo pus degordit. Era ora ! Fasiá de temps que l’agéncia locala que bailegi aviá pas res desrabat d’important en matièra de volume comercial. La chifra d’afar baissava d’annada en annada. Vivotejàvem a l’òrle de la rendabilitat, tan val dire a la broa del timbal. Èrem marcat de roge, enaval a Niça. L’ostal mairal èra prèste a nos daissar tombar s’aquò aviá contunhat encara de temps. N’aviái pro de batalhar per lor far comprene enlai-luènh qu’èri sus un afar bèl e que caliá èsser pacientoses ; n’aviái pro de lor dire que la conclusion èra ineluctabla ; pasmens, al cap de tres ans, me cresián pas mai qu’a mièja. Cossí que ne vira, aqueste còp lo bolet nos passèt al ras de las aurelhas. Tenguèri bon e agèri rason.


			Aièr aprestèri lo discors qu’escalcirai a l’Ostal de comuna al moment de la signatura. Ai tanben alestit çò qu’anavi declarar a la premsa a prepaus d’aquesta operacion sus la vila de Sant Perdols. Un quicòm d’istoric que deuriá marcar dins la modernisacion indispensabla de la ciutat. Aprèp tot i a pas de rason que tot çò que fasèm, tot çò que bastissèm, se faga pas dins una amira « istorica ». La comunicacion deu demorar la comunicacion e l’exageracion fa partida del jòc. Es pas ieu qu’o disi, son los publicistas e qualques còps los quitis jornalistas. Tot comptat e rebatut es la mendre de las causas qu’amplifiquèssi las paraulas dels notables.


			Lo rendetz-vos a l’Ostal de comuna es per nòu oras, mas tre uèit oras soi a rambar la veitura al centre vila. Ai decidit d’arribar abans ora, per poder anar beure un chocolach e tornar legir, tranquillet, las intervencions publicas que devi far. Cal sempre daissar passar una nuèit sus un trabalh de redaccion. Es lo temps que li cal daissar per s’esclarcir. En una nuèit lo vèrbe contunha de far camin e aquò es sovent profiechós.


			L’aire es fresc aqueste matin e me sentissi leugièr coma se sortissiái d’un massatge escandinau. Lo matin, aimi las olors de la vila. Una mescladissa d’odors divèrsas e variadas. I a probablament la de l’alquitram que volastreja a l’endessús de totas las autras. Mas i a tanben la sentor dels platanièrs qu’es gaireben tan potenta. Presi las vilas e vilatges d’Occitània per lors plaças e avengudas solombradas de platanièrs. M’alassarai pas jamai d’aquesta engimbradura urbanistica. A las odors fòrtas de l’alquitram e dels platanièrs se venon ajustar las flairas de las faissas de flors e dels boscals de verdura. I a tanben sovent de jardinièras, mas aquestas son quasi sistematicament plantadas de viron-viretas, a creire que los jardinièrs mancan d’imaginacion. Mas lo matin la vila sentís tanben la frescura carrejada pels nombroses grifols e pels rius. Es rar qu’una vila siá sens aiga. 


			Per capelar lo tot, d’ora, avèm l’òlga del cafè. L’estiu se comprenon aquelas flairas per carrièras. Tre lor dobèrtura lo monde van beure lo cafè sus las terrassas. Mas l’ivèrn ? Emai per èsser pòrtabarrats, los cafès daissan passar l’odor del cafè caud. Cossí aquò pòt èsser ? O sauprai pas dire, mas per ieu es una realitat que constati cada jorn. Alavetz, lo coctèl de totas las odors que se pòdon enairar d’una vila ne fan son especificitat olfactiva. Sant Perdols deròga pas a la règla.


			A prepaus d’estanquets n’ai tres o quatre de costumièrs. Los causissi per lor confòrt e me teni luènh del comptador per ausir pas las clantidas vocalas de los que s’i tenon acoidats. Lo matin supòrti pas las espetaduras de votz que me secutan tant coma s’èra de tèstes de veiral que me traucarián los timpans. Vau a l’estanquet per trapar la calama, o melhor encara, lo silenci. Quand es pas possible dins un cafè, passi a l’autre. Urosament n’i a totjorn tres o quatre d’acceptables dins una vila coma la de Sant Perdols. Los qu’aborrissi mai son los que fan en meteis temps restaurant. Aqueles, los defugussi coma la pèsta. Sentissan de longa la mostarda e lo quètchup. Es una indicibla orror ! Supòrti pas aquelas cantinassas.


			Dintri al « Cafè del Campanal » e me vau sèire al fin fons de la sala. M’acomòdi sus una banqueta mofla e comandi un chocolach. Me daissi literalament càser dins la molesa complasenta de la banqueta. Una banquetilha de cuèr a l’epidèrmi sensual. Per beure un bon chocolach espés, amb de cacau vertadièr, cal anar dins un estanquet cossut. Dins un cafè popular, vos van servir d’aiga cauda salpicada amb un pauc de marrida polvera de cacau. E se taça e culheron son nets es que sètz astruc, podètz anar jogar a la lotària. Es vòstra jorn d’astrada coma auèi es lo meu. Òc-ben, tot calinhant la flor del cuèr, m’entredisi qu’auèi es un grand jorn per ieu.


			Finalament, un còp plan installat, allòc de tornar prene mon trabalh d’aièr per una ultima lectura, m’estimi melhor de prene en man « Occitània olimpica ». Atudi lo telefonet que vòli pas èsser desrengat de cap de biais. Soi dins un estat plan tròp euforic aqueste matin per pensar que me seriái pogut daissar anar a d’aproximacions la velha. Daissi los tèxtes de mas parladissas dins lo cartabèl e passi dirèctament a la lectura del « Jaune ». Me disi que per parlar, foguèsse en public, aquò rai ! Aurai totjorn quicòm a dire. Sabi pas perdequé, mas me sentissi sens cap de pression. Soi fisançós coma Bodà. Pr’aquò es pas cada jorn qu’amassi de gròs e que passi davant las cameràs. Mas, en fin de compte, se tracha pas pus que de finalisar un trabalh fach. Se tracha pas mai que d’una formalitat.


			L’ambient es feutrat. Los qualques cafetaires ataulats son sovent sols. Quand son mantunes, lor parauladís sembla luèndan, coma lo mormolh d’un riu que seriá pas preissat de s’anar gatar dins la mar. Un riu que s’atardariá a agachar pàisser las vacas coma ieu me chali a agachar passar mas pensadas. L’aire es tebés e sentís bon lo cafè fresc e de qualitat. Emai se ne bevi pas mai desempuèi un trentenat d’annada, pensi poder dire que sabi encara reconéisser la qualitat d’un cafè a son odor. Per aquò ai de nas. 


			En defòra del comptador qu’es plan esclairat, los luminaris de la sala son leugièrament velats e daissan anar una lutz doça. Una mena de lusor gaireben irreala dins la quala nada la pèça tota. Me daissi estropar e emportar pel benaise de l’endrech. Me sembla que demorariái dins aqueste coconet ad vitam aeternam. Me daissi fondre sul sèti. Per plan dire ai de mal per me concentrar subre l’actualitat rugbistica. Mas idèias van e venon. Arribi pas a las mestrejar. O van tròp lèu o pas pro. An un ritme descalat que me permés pas de las mestrejar. Seguisson de dralhas que me son estrangièras. Prenon d’unes camins que son pas portats sus la mapa de mon cervèl. A pro pena se la flaira de mon chacolach, caud e plan quichat, se me ven gotiguejar las neurònas dedicadas a las emocions e als plasers.


			La vegèri pas dintrar, nimai s’anar sèire. Lo fach es que la descobrissi ara. Èra benlèu aquí quand arribèri, emai la vegèri pas ? O vòli pas creire. Una preséncia atal se pòt pas mancar de cap de biais. Lo temps d’una estona trantalhi a recuperar la realitat. L’ai cap-e-cap de tres-quart a la taula d’en fàcia. Es pas estonant que l’aja pas ausida trepar ; sembla una fada evanescenta, sortida d’enlòc o alara d’un conte. Es granda e linja coma una ligana. A lo cap clinat sus la taula qu’es a legir « La Gazeta de Lauragués ». Sa tèsta es plan proporcionada. Vòli dire que sa cara es estrecha. Es atal qu’aimi un caratge femenin, tot en nautor. Una tala fisionomia balha de gautas planièras. A cò d’una femna aborrissi las gautas repeteladas. Sempre quicòm me tirèt e contunha de me tirar a pensar que « gròs » a ja fach la mitat del camin cap a « grossièr ». Es dins las linhas verticalas que residís tota la finesa d’una personalitat. Çò d’orizontal es terrenal e pesuc, mendre que çò de vertical es celèste e leugièr. Aquò’s probablament pas una vertat universala, mas es la meu al moment que l’ai.


			La femna en fàcia de ieu es brunissòta de carnacion. Sa pèl es mai que bruna, es maurèla. A una polida carnacion naturala. Una de las que s’obtenon pas a fòrça d’uscladas artificialas. Per èsser çò qu’es e èsser coma la vesi, ma vesina de taula a solidament pas agut besonh d’exposicions forçadas al solelh, nimai aver recors als rais Ultrà Violets. Sa persona tota sembla polsar al natural. Sa naturalitat es lusenta. Çò que se vei, s’amaga pas. Malgrat que pòsca aver un quarantenat d’ans revèrta una natura jovenila. Sos uèlhs escurs son plen de mistèris insondables. Son relevats per de cilhas que semblan de parpalhòls butinejaires. Sas ussas son finas de trach e plegadissas dins lor ondejada. Son nas seguís armoniosament los traches verticals de sa cara. Es teunhe e s’apaira al demai de la cara. L’orizontalitat de sa boca ven pas, de cap de biais, trebolar l’equilibri de l’ensemble. Una boca orlejada de pòts d’una sensualitat magica, embelinaira. A pro pena se son soslinhats d’un roge discret. Sa boca ofrís longamai un sorire radiós. Una riseta permanenta que cluqueja d’intensitat segon los moments. Presariái d’èsser dins sas pensadas per saupre çò que fa son sorire mai o mens dobèrt, mai o mens esclairat. Çò que legís ? O alara las interpretacions que fa de çò que legís ? O saurai pas jamai, e aquò ajusta encara mai al seu mistèri. 


			Son pel long es mai que negre, es antracita. Tomba en anèlas fins a sa talha. Presentament qualques unas de sas boclas seguisson sos braces fins e van rajar sul jornal pausat sus la taula. Me chali qu’aquesta vision delicada. Soi coma pivelat, pòdi pas destacar los uèlhs d’aquesta siloèta prima. Çò que deviá arribar, arribèt. Supausi que la fòrça de mon agach acabèt per la destorbar dins sa lectura. Virèt son cap devèrs ieu e m’agachèt amb un soriset que, sus sa cara, irradiava coma un solelh naissent. Foguèri embelinat per aquela mirada generosa. Del còp me trapèri una mica vergonhós d’aver insistit dins mon agachada. Èri nèc. Coma cada còp dins aquestas entremièjas, sabiái pas mai qué far.


			La femna pleguèt lentament son jornal, lo recaptèt dins son sarron de vila e se levèt. Venguèt cap a ieu amb una desmarcha qu’endevinèri aeriana. Servava sa riseta als pòts, mas me semblèt qu’aquesta èra un pauc trufandièra. Agèri lo sentiment que se trufava de ieu amb indulgéncia. Me sentiguèri coma un gojat pres a fintar las dròllas de coa d’uèlh. Mas cossí auriái pogut far autrament que de remirar una femna pariva ? Son agach èra benvolent, espitalièr.


			— M’apèli Anna. Me pòdi sèire ? 


			Mostrava la banqueta qu’èra en fàcia de la meuna. Parcialament paralisat o mièg anestesiat, sabi pas, poguèri pas far mai que de capejar bestiament en mòde d’afirmacion. Balhèri maquinalament mon prenom. 


			Lo temps que ma convidada se seguèsse, valent a dire pas que qualques segondas, agèri léser de pensar qu’aviái pas temps per trigossar mai dins un bar. Qu’aviái un rendètz-vos important d’onorar e qu’èra plan damatge per tant que seriái plan demorat aquí amb aquesta genta persona. Mas lo relòtge virava. Un còp de mai romeguèri contra las contengéncias socialas que son sempre a me manjar çò que la vida me balha de melhor. Dins un beleg de lucidat me demandèri s’aquesta orí, sortida d’enlòc, m’èra pas estada mesa en travèrs del camin pels concurrents. Un biais per eles de me far virar canturla, de me far mancar la signatura del contracte. Los ne sabiái capables.


			Sèm ara cap e tufa. Son perfum, qu’aimi dire a basa de fruchas rojas, me ven ennivolar çò que me demòra de luciditat. Sabi pas mai se me demandèt quicòm, mas Anna es a tornar comandar un cafè per ela e un chocolach per ieu. Es una femma d’iniciativas. Sabi pas se me’n devi regaudir o o regretar ? Me daissi emportar per la felicitat de la seu preséncia. Pasmens, arribi a li dire que lèu me’n caldrà anar. Qu’ai un rendètz-vos important a l’Ostal de comuna amb lo quiti conse.


			Alavetz, avança sas mans sus la taula e me ven prene las meus. Sos dets son tan fins e freules que semblan los d’una enfant. A sas mans, non pas frejas, mas agradivament frescas. Al contacte sentissi sulcòp son energia m’envasir lo còs. Soi submergit per un fluide euforic que me monta pels braces e que se va difusir dins lo demai de mon èsser, èime comprés. M’estrementissi de bonur. Mon agach demòra pegat al seu.


			Mentre que m’envolòpa las mans en las me calinhant docetament, me ditz d’una votz pausada que lo conse de Sant Perdols, lo me cal « daissar ont es ». Un còp de mai me pòdi pas empachar de pensar que soi pres dins una brava trapèla, que soi fach coma una anguiala dins un bichòt. Supausi que m’es estada mandada aquesta cortisana pas que per me far trabucar. Mas cossí anar contra aquel caratge angelic e talament polit ? Cossí anar contra aquela portadura de tèsta ? Cossí -e subretot per de qué— luchar contra l’atrach d’aquesta peitrina que pòrta tan nauts los fièrs popetons que polsan suaudament dins son casabèc ?


			D’un autre costat ai de mal a acceptar lo fach qu’aquesta enigmatica Anna poriá èsser estada pagada pas que per me venir destorbar dins mon trabalh. L’expression de son agach es tròp innocenta per que la causa siá possibla. Davant una tala creatura pòdi pas imaginar que lo monde siá tan laid. E se, malgrat tot, aquò podiá èsser, perqué sucombar pas ? Aquel còl primachòl e aqueles braces filifòrmes valdrián pas de mancar al dever professional ? E perqué èsser tombat tan bas que ne siá a me pausar tala question ? Qual sap se me seriá possible de refusar lo destin que se presenta a ieu ? Emai foguèsse jos la forma d’una mondana ? Decidissi de me daissar portar per l’aventura del rescontre. Venga que plante ! Avèm pas qu’una vida.


			Demòri empatufat davant tan de beltat e me congosti de l’encantament. Bevèm a pichonas chumadas. De quand en quora, me pren una man per la portar a sos pòts. I pausa un long potonet sens se trachar de l’environament. A mina d’èsser sola al monde amb son bonur. Soi orgulhós d’èsser lo bonur en question, mas aquel ufan dura pas que lèu la consciéncia, professionala o pas, torna nasejar. Perqué ieu e perqué auèi ? Lo dobte me transfòra.


			A un moment donat, me ditz, sul ton de la confidéncia, qu’a la jornada per ela. Que d’uèi trabalha pas. Me convida a la seguir al Castèl de l’Èrm-Grand ont nos poirem banhar e manjar a miègjorn. Conseissi aquela ostalarià que se trapa sus la Montanha Negra a un quinzenat de quilomètres de Sant Perdols. Es situada dins un encastre natural magnific. Un refugi, que disi ? una oasi, de verdura e de patz, ont m’arribèt qualques còps d’anar. Perdut per perdut, accepti. Soi incapable de resistir a l’encantament.


			Son dètz oras passadas quand quitam lo « Cafè del campanal ». Cadun prenèm nòstra veitura. Justament èrem rambat l’un prèp de l’autre. Coïncidéncia o còp montat ? La seguissi. Tanlèu lo darrièr barri de la vila passat, entamenam la pujada cap a la montanha. Contorn subre contorn, traversam las selvas de castanhièrs e de fausses abans de virar dins un camin estrech e long, bordat de cada part d’una randuras de bois. Arribam al pargue bèl que s’espandís davant lo castèl. Nos arrestam sus un rambador tot cobèrt de vegetacion, mai que mai de cèdres centenaris. Sèm a tres passes de la bastenda massissa del castèl. Un monument del sègle dètz-e-uèit amb encara de fenèstras a traversièrs que revèrtan las del sègle XVIen. Un castèl un pauc ibride, coma o son gaireben totes dins la montanha.


			Anna s’avança cap a ieu. Es alara que pòdi admirar son anar viu e destricat. Son còs es long e naut al rebat de sas cambas e de sos braces. A cadun de sos passes sa cabeladura se soslèva coma per airejar sos pelses anelats. Aquestes li tomban, en cascadas successivas, sus las espatlas per n’anar arrestar, puèi, al nivèl de la talha. Pòrta una gonèla de teissut leugièr e de colors miragalhada. Un cotilhon que s’arrèsta al dessús de sos genolhs que son nosèls fins e plan ciselats. Savis genolhets que fan armoniosament ligam entre cuèissas fuseladas e pompilhs al galbe esfialat. I a tan a remirar a cò d’ela que sabi pas pus ont portar los uèlhs. Per aprofièchar totes sos fachins me caldriá milanta agaches. Soi submergit per d’ondadas de delicis.


			Son camisièr es dins de tons pus clars que la gonèla. Sas colors son puslèu pastèl. Semblariá que pel camin Anna l’aja saberudament desbotonat que daissa ara entreveire la naissença de sos popets. Aquestes son orfanèls de tot sosten. De tant que son fèrmes, a cadun de sos passes tressautan insensiblament. Aquel anar li balha un aire de joventa alurada que m’agrada.


			Tanlèu que m’arriba dessús, fa pas ni una, nimai doas, m’abraça de sas longas liganas de braces e me ten pegada a ela. Mentre que sos pòts se venon empegar als meus e que sa lenga es a forlupar la meuna, sos tetons, resolgudament decidits, me venon quichar lo pitre. Amb son ventre s’arrenga, mas aquò’s la lei de la natura, per venir tastar l’estat de ma virilitat. Entre tot, e mai que mai per èsser estat susprés pel l’assalt, ne soi a cercar d’aire. Mas demòri pas destabilizat qu’un temps. Lèu me carri de la situacion. Aprofièchi de la frescor de sa boca. A mon torn la sarri per la me prene en ieu. Dintre ieu. Coma se la me voliái servar longamai, pas que per ieu. Cèrqui la fusion. Mos dets se van pèrdre dins sa cabeladura druda. I demòran l’eternitat necessària.


			Al cap d’una pausa indeterminada, nos desempegam suaudament. Me pren per la man e me tira cap al castèl. A reservat una taula per miègjorn e una cambra per la nuèit. Lo mèstre d’ostal nos confirma la reservacion. Nos demòra de temps abans de passar en taula. Fa una jornada meravilhosa. Anna me prepausa una passejada dins los environs. Partissèm quora man dins la man, quora braces en quèrba. Engulham una carretal bordejada de sanguinhòls que lors sanguinhas son maduras a aquesta sason. Son los merles que se devon regalar. Qualques agastes isolats son tanben aquí. Passam a travèrs una castanhal. De quand e quand, Anna s’arresta e me ven chucar las pòtas e morsilhar las aurelhas. Puèi se ritz e torna tirar davant en sautejant coma un cabrit. La seguissi que vau a ela coma la cabra a la sal.


			A un moment arribam sus una mena de planièr. Aquí sa cara ven pus sorna. Se sèi sus un rol d’arbre mòrt e me convida de far coma ela. Se met a contar la vida de son rèire-grand que venguèt de Lombardia per far de carbonilha aicí-meteis ont nos trapan ara. Fugiguèt la misèria d’ailà per càser un temps dins la d’aicí. A la debuta demoravan per familhas sancèras dins de cabanas grossièras bastidas al quiti endrech ont desboscavan e carbonizavan. Devián sovent cambiar de luòc. Es dire se las barracas èran leugièras e somàrias. Me ditz que l’endrech ont nos trapam ara s’apèla Lo Carboneral. A aquela epòca èran un airal central dins la selva e se i carrejava de lenha per la cremar a l’estofat. Aquò fa que d’unas familhas i èran a demòra tot l’an, çò que permetiá una melhora installacion. Aicí cada barraca aviá son fornèl que la lenha mancava pas.


			Me conta, Anna, los ivèrns longs dels immigrats Lombards. Isolats dins la nèu, que contunhavan pasmens lor trabalh. Èran pagats a prètzfach. Es de mercés a aqueste mòde de pagament e de lor valentisa que se poguèron sortir pro lèu de la selva e de la carbonilha. Contunha de parlar Anna, mas ieu l’escoti pas mai. L’agachi. A moment se lèva. Pren una bròca seca dins sas mans e braceja coma per dessenhar lo destin de son rèire-grand dins l’aire leugièr de la Montanha Negra. Fa qualques passes en redond, e se torna sèire. Sempre torna trapar la meteissa plaça. Ieu l’agachi e me demandi cossí es diantre possible qu’aquela femna, tan simpla e tant umana, se siá venduda als concurrents per me venir desvirar de mas occupacions professionalas ? Ensagi de m’imaginar qual pòt aver fach lo còp, la Societat Occitana d’Engèni Civil o Bastison e Trabalhs Publics ? Es una o l’autra d’aquestas doas societats que m’an tibat la trapèla.Aquò rai ! Grand ben lor faga a aquestes afroses ! Ara que las cartas son sus la taula ai l’intencion de jogar ma partida al melhor. Pasmens me pèrdi en conjecturas. Vesi pas Anna dins lo ròtle d’una bagassa, emai foguèssa una gorrina mièja-mondana. Quand pausi mos uèlhs sus sa careta minharda li balhariái lo Bon Dieu sens confession. Lo li balhariái sens que lo me demande. Es una femna que sembla franca e sensibla. Per ieu, aquí dins aquesta clarièra, tala coma soi a la véser, es la quita personificacion de l’innocéncia. Ai de mal a creire que soi de cara a un èsser venal e traïdor. Pr’aquò, a d’unes moments, torni a la realitat. Soi espantat de véser cossí aquela femna es capabla de duplicitat. Cossí es capabla de messorguejar e jogar la comèdia amb un aplomb qu’es pas de creire. Per passas, me fa paur.


			Subran, Anna s’arrèsta de parlar e me ven prene per la man.


			— Es ora d’anar dinnar ! Me ditz. Ai talent ! Pas tu ?


			Sos dets longs e fresques me tornan a la beltat de la Creacion. Emai se l’anament del monde vira en alternància entre ben e mal, ai causit auèi de ne tirar tot çò de melhor. Lo vòli aprofièchar. E soi gastat ! Òc-ben, me sentissi astruc e alègre. La seguissi, embelinat que soi per las redoléncias de son còs en flors e de las esséncias de l’arbratge que nos enròda.


			Arribam sul rambador, pren sos afars dins sa veitura e montam a l’estança segonda del castèl. La cambra logada es cossuda, amb tapisses orientals, o sembla-orientals, e mòbles qu’endevini datar de l’epòca de la bastenda. Tot aquò fa un pauc pesuc e dentèla vièlha. De gaire òm s’esperariá véser aparéisser dins la dintrada de la pòrta lo Nòstre Enric en cauças bofantas e perpunt negre. Aquò’s pas la chiminèia monumentala que va aleugerir lo tot. Sens comptar la fenestrassa qu’es, ela tanben e a ela sola, un monument istoric. Aquò rai que la vista que nos porgís nos manda luènh sus l’ondejada de la selva. Acoidat a aquesta, s’ausís lo cascalhejadís d’un gaudre que passa a portada d’aurelha. Encara un moment preciós ; e sempre aquesta preséncia femenina qu’exacèrba e barreja totes mos senses, los pus primaris coma los pus policiats.


			Causissèm de nos far servir lo repais sus la granda terrassa solombrada del castèl. Una mena de pompidor que domina lo pargue de qualques mètres. D’aicí, avèm una vista espandida sus la roseda que fa termièra entre terrassa e pargue. Sentissi l’odor imoissa de l’umus que se ven mesclar a las de las flors e dels resinoses. Una mena de coctèl olfactiu que, se non me dobrís l’apetís, almens m’alarga los senses.


			L’ai tornar davant ieu e me n’alassi pas. Me pòdi pas destacar de son còl long e teunhe, de sos uèlhs grands e escurs, longamai risents que li balhan un aire a l’encòp alangorit e volontari. Arresti pas de badar son nas fin amb una arèta perfiècha e de nàrrias discretas, de pòts plan dessenhats d’un roge miugranenc que daissan entreveire una dentadura telegenica. A sas aurelhas pendolan discrètament belaròias en forma de signes que me plai de pensar cabalistiques. Son agach es prigond coma una cauna illuminada trevada per de farfadets enigmatics. Quand aqueste agach se vos pausa dessús, òm diriá que se ven pausar sus vòstre còr tot amolit. Son sorire permanent es aquí per testimoniar de l’infinida beltat del cosmòs. Una beltat que, pasmens, sentissèm talament freula e brosesca que gausam pas la tocar, se que non dels uèlhs. Tombar dins aquesta mena d’agach es causa divenca. Alavetz, quand aquò escàs, i pas res mai a far qu’a se daissar emportar pel fachin. De tot biais, plan degordit lo qu’auriá la pretencion de poder dominar l’emmascament de l’amor. Per çò que me cal ben donar un nom a aquel sentit pivelaire que m’assalís. Cossí pòt èsser possible de me retrobar dins un tal estat alara que coneissiá pas aquela femna i a solament qualques oras ? Quantes de libres los escrivans del monde entièr auràn encara d’escriure per ensatjar de tradusir, a còps de mots illusòris, la realitat d’aquesta sensacion d’atrasament irrepressible ?


			Rai d’aquò ! Aprèp un repais mendrigol e saborós pendent lo qual nos es estat servit de campairòls frescament cuelhits, Anna ven just d’acabar de churlupar son cafè quand me ditz tot d’una :


			— Vèni, aprèp aquel repais ai besonh de pregar ma divessa preferida, nos anam avodar a Afrodita.


			Esperavi fòrt e mòrt aquel convit sens jamai l’aver gausat vertadièrament esperat. Es un paradòxe de mai dins lo rescontre amorós. Desempuèi aqueste matin tot s’encadenava a pertièra per una casuda d’aquesta mena. E quand lo moment arriba òm pensa la causa tròp fantastica per èsser reala. Coma se voliam demorar longamai dins lo sòmi, dins lo fantasma. Es l’eternal dilèmna de la confrontacion dels sentiments a l’espròva dels senses. 


			Per la picanhar un bocinèl li rebèqui que se sa divessa Afrodita es una divessa aimabla qu’afavorisa l’endevença entre los amoroses, pòt tanben èsser marrida. Simboliza sovent la passion que res non pòt arrestar e rend fòl d’amor. Li rebrembi que s’Afrodita presidissiá a la fegondacion dels cobles, tanplan èra capabla de butar al desamor. N’Afrodita, divessa de l’amor, èra tant ambivalenta coma los autres dieus del Panteon. Tant ambivalenta coma los mortals que sèm.


			Anna m’agacha d’un aire trufandièr. Sembla satisfacha de ma reaccion. Me daissa acabar mos rasonaments, puèi me sasís la man e m’entira cap als escalièrs de pèira.


			— Arrèsta de barjacar, la podèm pas far esperar mai. E se ritz, se ritz, s’escacalassant sens se trachar del monde presents. Sembla sola amb son bonur. Soi ieu lo centre de son bonur e n’ai lo còr qu’es a espetar. Demoram sols embarrats dins nòstra tota-potença. L’eternitat de la folia amorosa nos aparten. Tiram camin cap al paradís.


			Arribam desalenats dins la cambra. Nos daissam càser sul lièch acrancats l’un a l’autre dins una estrencha esperduda. Lo fuòc de la passion es a cramar los darrièrs ligams que nos restacavan a la realitat. Los darrièrs subre-se psicanalitics venon d’espetar. Ne sèm a nos desmargar los òsses de tant voler fusionar. Sèm a nos escagassar d’amor. La furor que nos a invasits nos a fach pèrdre canturla. La rason es pas mai de nòstre monde e tant val atal ! Que nòstra fòga siá pel melhor e pel pièger !


			Supausi que me calguèt pas que dos virats de man per li desbotonar lo casabèc e me ronçar a belis caisses sus sas doas popetas apetissantas. Un jòc de popas a far venir baug. Un pièch tan ardit e jovenil que demòra quilhat, emai la femna siá d’esquina. Los popials d’Anna son un convit irresistible per las mans que s’i afanan dessús e pels pòts que cèrcan a los chucar totes dos a l’encòp. Ai la boca que me dòl de voler èsser a l’encòp sus totes los fronts. Es en cèrca de totes los rebombèls d’aqueste còs que m’es ofèrt, interminable e plegadís coma un vim. Una ofèrta dels dieus que nòl, o jurariái, l’odor del pin dins la calorassa d’una jornada d’agost.


			Sèm tibats coma d’arquets. Nos cercam e nos trobam. Sempre e encara, mas sens n’aver jamai pro. Nos mesclam e nos entremesclam. Avèm pas pro ni de dets per calinhar, ni de pèl per friular, ni de pòtas per se chupar, ni d’odorat per sentir, ni de garganta per raufelar. Sèm comols d’enveja mas nos demòra de camin a far per descobrir l’immensitat del desir.


			Ai desagrafat la gonèla qu’ai ara remandada d’un gèst rabiós subre la catifa de lièch. Adès, descobrissi l’espandi de mon indisible bonur : un còs long, brun e garraprim. Una vertadièra simfonia de corbaduras en plens e en cròses, una armonia de mofles e d’atapits. Me gèti a tota zuèrta sul ventre planièr e las ancas espitalièras de la femna lasciva qu’es a me graufinhar d’en pertot en me suplicant de m’atardivar pas mai. Ai encara un obstacle de sautar, lo de las braietas de dentèla que venon a pro pena acaptar la fofonheta d’Anna. Una monifleta talament despacienta que las braietas son ja imoissas. Ai lèu fach de mandar aquestes qualques gramas de dentèlas sul tapís. Apercebi, enfin, la via que mena drech al paradís. Descobrissi, alavetz, una pajòla alandada e atalentada. Madura a plec. Es descofada de tot borrilh. Una natura lissa a me fa damnar, s’èra pas ja fach. Mas i pòdi pas téner, malgrat las pregairas d’Anna, i me cal anar metre lo nas e la boca. Es atal ! Me cal d’en d’abòrd tastar al chuc de Vènus, a las aigas de vida, abans de m’enfurar dins lo furòl de la rega. Me congosti del plaser de prene a mans plenas las patèrlas de la femna e de la me manténer pòts contra bregas. D’aquel temps, ela me tira lo pel que demanda a èsser enverguejada al pus lèu. Me suplica un còp de mai de li borrar la monifla. Raufèla sa pregaira mai que non la pronóncia.


			Emai, a un moment donat, me daissi emportar per la fòga. L’ora es venguda per ieu de passar a l’acte. Lo moment es vengut de consumir la frucha que demanda pas qu’aquò. Ai la trica d’ase, lo bastaròt al zenit. Cubrissi ma partenària per m’engulhar dins la cauna de sas mucosas. Soi a pro pena alongat sus ela quand ausissi quicòm qu’espeta dins mas aurelhas. A la debuta un tarabast que sembla venir de luènh, puèi un tindal d’infèrn a me far petar los timpans. Abans qu’aja realizat que se tracha d’una esquila de telefonet, Anna, d’un còp de ren, s’es desgatjada de mon empresa. Abans qu’aguèssi comprés çò que se passa a sautat del lièch e es amb lo telefonet pegat a l’aurelha. Sa cara a cambiat d’expression e son alen li es tornat. Son polsadís cardiac sembla tornar lentament a las uèitanta pulsacions per minuta.


			— Òc-ben. Aprestatz la sala còp sec. Soi a l’espital dins mièja ora.


			Tanlèu acabada la brèva comunicacion, tornar enfonilhar l’aparelh dins son sarron de vila e sortís d’aqueste una cartolina de visita que pausa sul guerindon còsta la fenèstra. Ne tira tanben lo jornal del jorn que me porgís amb un somrire fins a las aurelhas. Lo preni maquinalament sens la quitar dels uèlhs. Sembla pas brica frustrada d’aver pas agut léser d’acabar de prene de bon temps. De complir l’acoblament qu’èrem sul punt de finalizar. A pas mina furiosa d’aver pas pogut acabar sa pregaira a n’Afrodita. Es pas mon cas. Soi tras que marrit de l’afar. Ne demòri pèc e nèc, d’esquina sul lièch. Amb mon vièt a miègjorn-just, ai bona mina ! Podètz creire ! Ma decepcion e ma ruca se devon legir sus ma cara.  Deu èsser, probablament, lo morre que fau que sembla l’amusar. Soi tan embufat, enrabiat e desvariat que n’ai las cambas copadas. Capiti pas a me levar per li dire mas quatre vertats.


			— Espèra-me aicí, n’ai per la vesprada, mas passarem la serada amassa e acabarem çò entemenat. O te prometi. Es l’espital que me sona per una operacion d’urgéncia. 


			Me ditz aquò sempre amb aquesta riseta a la juntura dels pòts. E se torna vestir d’aviada mas amb gràcia e dins una serenitat olimpiana. En un virat d’uèlh es prèsta, me pausa un bicon suls pòts e pren la pòrta.


			Las causas viron lèu-lèu dins mon cap. La malasissi de tot mon èime. Aquí que la puta, aprèp m’aver fach mancar la signatura del contracte mai important de totes los qu’ai jamai signat de ma vida, aprèp m’aver alucat pendent tota la matinada, al moment de me mercejar de l’aver seguida dins sos fialats, aquí que me daissa tombar coma un vièlh petaç. Per m’aver fach cocut, m’a fach cocut. M’abandona coma un ase escaufat, la quèca en l’aire e los colhon confles. Puta per puta auriá almens pogut acabar son trabalh de puta. Qualqu’un l’a ben pagada per aquò ! Non ? Soi violet de ronha e de vergonha. E de subrepés aquesta gronhassa es a se far passar per una mètja que seriá sonada d’urgéncia a l’espital. La me farà pas a ieu. Lo còp del complici que telefona per li far ganhar temps e prene la podra d’escampeta, lo coneissi. Quina malonestetat e quina indecéncia d’anar amagar sa malafacha darrèr l’altruisme ! En qualques segondas la teulada de l’ostalariá m’es tombada sul cap. Tre la debuta, tre aqueste matin, me dobtavi qu’aquò me podiá arribar, qu’aquò me penjava al nas e qu’aquò m’anava arribar. Mas i a faiçon e faiçon d’enganar son monde… L’aborrissi de totas mas fòrças e al pus plond de ma contrarietat la tracti de totas las lordariás, totas las insolentisas que me passan pel cap. E d’aquel punt de vista la frustracion me balha d’imaginacion. Ne sortissi tot un capelet.


			Mas me tracti tanben de conàs de m’èsser daissat anar a pensar qu’una brava jornada passada amb una donzèla, foguèsse una putarra, valiá ben totas las carrièras professionalas del monde. Regreti d’èsser pas estat mai rasonable, emai se la gorrinèla èra polida coma l’èra Anna. Me cèrqui pasmens de desencusas en pensant qu’èra malaisit de resistir a tala temptacion. L’odiosa ditz s’apelar Anna, mas ara sabi perqué tre la debuta del rescontre un beleg neuronic me faguèt dobtar qu’èra son prenom vertadièr. Puèi, coma un arlèri que soi, me daissèri anar a l’acceptar. Me daissèri embaudufar. Me’n vòli d’aver pas imaginat una estona que podiái me far engarçar fins a aver pas ni lo contracte, nimai la femna. Soi lo darrièr dels innocents, lo piège dels piòts e lo mai complet dels amòrris. Soi demoralizat. Ai ara una autra vida a bastir.


			Anavi sautar del lièch per li cridar a la fenèstra çò que pensavi d’ela quand legiguèri la una que portava la Gazeta de Lauragués que veniá de me porgir e qu’aviái encara dins las mans. Aquesta portava en caractaris bèls : « Lo conse de Sant Perdols es mòrt d’un infart aquesta nuèit ». Alavetz, me tornèron sas paraulas al « Cafè del campanal » a prepaus del rendètz-vous amb lo conse. « Daissa-lo ont es », que me diguèt. Sabiá ela que lo contracte se signariá pas d’uèi. Anèri lèu sul guerindon quèrre la cartolina de visita.


			Cresi poder dire qu’es a aqueste moment precís que tombèri definitivament amorós del Doctor Anna Lamberti.

			« Bòrd que ieu, Badrà, decrèti èsser solida pas que d’una causa : aquò’s ieu qu’ai la conifla mai polida de la tèrra, mai requistament dessenhada, mai rebombida, mai prigonda, mai cauda, mai bavosa, mai brusenta, mai perfumada, mai cantarèla, mai golarda de vièts quand los vièts se quilhan regdes coma d’arpons ».


			in « L’Amande » (Pocket n° 12409, junh de 2005) de Nedjma (pseudonime balhat per èsser lo d’una escrivana marroquina).


			Lo contracte


			I


			Coma cada matin desempuèi qu’èra en residéncia, Alan Delorme s’èra levat a sièis oras. Rai ! l’inspiracion li podiá venir a quina ora que siá, de jorn coma de nuèit. Èra quicòm que sabiá d’experéncia. Mas pretendiá, o puslèu presava pretendre que lo matin èra, per el, lo melhor moment per escriure. Fasiá quatre oras qu’èra aquí a se furar la cabòça. Sèit davant son ordinator se quichava las mesolhas. Lo silenci que l’emmantelava se fasiá ni leugièr, nimai pesuc. Èra entremièg l’abséncia de tot e l’abonde de res. La luciada de l’aplech esclairava a pro pena l’ombrilha del salon. 


			Se trachava d’una pèça bèla del plafond naut. Aqueste èra simetricament despartit en dos per una fusta aparenta. De part e d’autre de la fusta se trapavan doas rosassas bèlas de gip, d’ont partissián doas suspensions plan tròp subrecargadas per paréisser aerianas. Se trachava d’un entrevescadís de veirotalha e de laton mal entretengut que balhava al salon un ambient de capèla. Atal se fasiá en Lengadòc-Bas dins las demòras borgesas de la debuta del sègle XIXen. Los dos mèstres lampesièrs demoravan longamai atudats. Alavetz, d’unes lumenièrs pus leugièrs, mas ondrats de tròp eles tanben, èran estats apegats contra las parets. A pro pena se lors cristals capitava a lusir dins la mièja escurina. Dins l’ombra silenciosa del matin las gaspas de veire e de metal semblavan amenaçar càser. 


			Totas las parets èran clafidas de mòbles massisses, totes de fusta nòbla d’aicí o preciosa d’endacòm mai. L’espaci al mitan de la pèça èra ocupats per de fautuèlhs luxoses e espesses. Totes recobèrts de teissuts brocats o de cuèr. Las taulas, bassas o nautas, èran portadas per de pès tornissats dins de fusta d’amarovièr o de garric. Tot aquò sentissiá la ciri poscosa. L’Alan aborrissiá aquel decòr borgés, passit e despassat. Los tablèus penjats nauts sus las parets èra de tèlas probablament pus vièlhas que l’ostal. Representavan totas de naturas mòrtas. Lors encastres, espesses e daurats, balhavan mai encara l’impression de sortissián tot drech d’un musèu de jos-prefectura. Los tapisses, segurament autenticament orientals, èran eles-tanben, rèire-vièlhs. Lo tot sentissiá la poscalha, emai, o cal ben dire, pudissiá a esclaufit.


			Sol, dins un recanton de fenèstra, lo burèu d’Alan balhava una nòta de fantasiá a la pèça. Èra somariament mastat d’una pòst de contraplacat pintrada de blanc pausada sus dos trastèls metallics de color blava. Se podiá pas far pus simple, nimai pus foncional. « Una goteta de modernitat dins un ocean de vièlhariá », s’entrediguèt lo logatari occasional. A son arribada foguèt urós de descobrir aquela installacion sens floridura. Un cadieràs a rotletas, a la mòda de l’an 2000, li permetiá de se desplaçar sens se levar, e de se brançolar quand ne virava. Atal podiá anar furgar dins la bibliotèca sens aver a levar lo culatièr de la cadièra. Per avançar, li bastava pas que d’arpatejar coma un guit garrèl. Se pensèt que l’espectacle deviá pas èsser relusent a véser.


			Simona, la serviciala, èra pas encara venguda dobrir los contravents. Aquestes, de claravia, daissavan filtrar la lutz del jorn. Alan aviá la maissa pausada dins la pauma de sas doas mans. Son cap semblava tras que pesuc. Son agach passava a travèrs l’ecran de la maquina. Probablament que transforava tanben la paret que se trapava darrèr. Ni aplech informatic, ni muralha semblavan pas pus existir. Davant el, lo neient a pèrdia de vista. Sos uèlhs se perdián dins los abisses blancs de sas pensadas. Aquò’s aquò, Alan aviá un blanc. Un aplant engerdable sus pensada li aviá envasit lo pastís cerebral. Pensava pas pus, adoncas èra pas mai, victima innocenta del voide sideral. Per tant qu’aja encara pogut aver una sensacion, son cervèl li auriá semblat èsser vengut translucid. 


			Sa comprenèla caumava sens preavís de represa. Pas possible n’enançar la mendre debuta d’imatge mental. Parlem pas d’idèia e encara mens d’idèia elaborada. Per qu’aquò foguèsse estat auriá calgut qu’Alan se sentiguèsse present dins sas neurònas. Èra pas lo cas. Tot bonament se sentissiá pas. Pas mai de coneissença que de consciéncia. Res ! Lo trauc. Negat qu’èra dins las prigondors foscas del non-res. Se seriá, de gaire, pas pus sentit polsar.


			Pauc a cha pauc, pr’aquò, tornèt emergir. Boleguèt una parpèla, puèi l’autra e finiguèt per se gratar la cima del nas. Tornava prene consciéncia de son còs. Del copet fins las onglas dels artelhs, sos fluxes nervioses se tornavan connectar. Un moment donat, l’esquina clinada e lo cap dins las espatlas, se sentiguèt flac. Mas aquò voliá dire qu’anava melhor. Atal se reconeissiá existir un pauc. Son se tornava començar a nasejar.


			De bon matin l’ambient èra pegós. Alan se sentissiá mal dins aquesta mièja escurina tebesa e vescosa. Percebiá ja los raisses del solelh se venir esclafar suls contravents de la faciada blanca de l’ostal. Fasiá ara una quinzenada que se levava cada matin a meteissa ora e que per trabalhar se veniá sèire a la meteissa plaça. Pasmens, èra lo primièr jorn que calava davant l’ordinator. Rebobtava aquel moment desempuèi la debuta. Probablament que lo crentava desempuèi que s’èra mes a escriure. Fasiá plan temps d’aquò. Auriá pas sabut dire, al just, desempuèi quora escriviá. A tempses, pensava qu’o teniá de naissença. 


			Totes los escrivans del monde crénhon la pana d’imaginacion. Alan coma los autres, e, benlèu ben, mai que los autres. Demorava aquí, clinat sus la taula, lo cap dins las mans. Sens bolegar brica. Quant de temps fasiá qu’èra dins aquesta position e quant de temps i demorariá ? 


			Aquò’s lo mistèri bèl de la creacion. L’imaginari es de mal adomergir. Se jògla pas sens riscas amb los senses, los sentits e los sentiments. Se jòga pas a aquel jòc sens i daissar de plumas. Alan, coma totes los creators, o sabiá. Mas quin es l’artista que causit d’o èsser ? Qual decidís d’aquò ? Perqué el e pas un autre ? Perqué totes aqueles mots que se trucan e se barrejan d’arrèu dins son cap ? Perqué totas aqueles idèias e totas aquelas frasas que finisson pel dòlre ? La condicion d’autor es un patiment permanent. Mai que res mai un passatge obligat per contunhar la caminada de sa pròpria destinada. Destin que malurosament se pòt pas isolar de lo dels Autres. Qualqu’un malautejant dins son anar, fa forçadament patir lo cercle de sos familhars. Alan patissiá fòrça e èra sol al monde. Las gents lo fugissián coma un empestat.


			L’inspiracion s’en va e s’en torna sens cridar para. Vai e ven sens se trachar ni de temps nimai d’espaci, ni d’odor, ni de forma, ni de res mai. L’inspiracion, ela tanben ten sa pròpria logica emai recopie pas obligatòriament la del desinspirat. A cadun de s’arrengar amb son se o son abséncia de se, temporària o definitiva. A cadun d’adomergir son patiment de voide inspirarèl. S’o pòt !


			Alan Delorme capitava pas de trapar una casuda per son roman medieval. Se rosegava los budèls del cervèl desempuèi bèl briu. Lo senhor deviá escotelar lo trobador amant de sa molhèr ? O se deviá lançar dins de batèstas perdudas d’avança per n’acabar eroïcament amb la vida ? Amb sa vida ? L’istòria desrapèt quand l’autor faguèt passar l’òsca al trobador. Aquò se sap ben pro, los trobadors devián aimar las Dònas, sempre maridadas, d’un amor platonic. Segon la tradicion, aquestas èran mai que mai de musas castas que permetián a lors poètas amoroses fòls de convertir lor frustacion sexuala en energia creatritz. Los psiquiatres d’auèi dirián que sublimavan. Lo sistèma èra codat, rodat e foncionava atal de per el. Per balhar de consisténcia al roman l’autor se pensèt que deviá quitar los rodals del classissisme per tirar de cap als interdiches. Per balhar d’interès a l’òbra se caliá encaminar de cap a de dralhas escalabrosas. Faguèt bicar genta dòna e trobadorilh. Aquò rai ! Mas ara per ara, la dralha semblava s’acabar dins un vabre d’incertesas. Alan Delorme se demandèt se se trapava pas davant una paret infranquissabla.


			Tre la debuta l’autor aviá escartada la solucion del suicidi pel senhor. A son vejaire èra una androna literariá, per tant que, s’essent documentat, aviá pas jamai legit enlòc qu’a l’Edat-Mejana lo monde se suicidèsson. Solide que se devián suicidar tant coma al jorn d’auèi, e benlèu mai qu’auèi, mas aquò semblava pas istoricament atestat per cap de cronica. Almens pas pro visiblament atestat per ne reténer la possibilitat. D’un autre latz, vesiá mal un nòble cavalièr letrat se penjar per èsser estat cocut. Dins la societat d’alara, l’amor, cortés o pas, èra considerat coma un benfach per la santat fisica e morala. Uc de Fonsalsa se podiá pas tanpauc, diantre ! far arà-quirí. Èrem pas al Japon. Caliá demorar dins lo contèxte. Èrem aquí en Occitània al moment de son Edat d’aur. Al moment ont la civilisacion occitana esclairava lo monde conegut. Dins una pontanada ont los senhors occitans èran plan tròpes delicats per presar véser rajar la sang. Se trachavan pas alara que dels plasers intellectuals e sensuals. L’edonisme fasiá miranda. Quand òm es rafinat e qu’òm es pas japonés, òm se rebaissa pas a se balhar la mòrt. Lo suicidi, aquò val pel sègle XXI dins las ciutats crassosas e subrepobladas d’ostalissis clonats.

